
 
 
 

Милованович: Ме храбри се појасната атмосфера во јавноста за изнаоѓање 

разумно решение за името 

 

 

- Имате интензивна комуникација со македонските 

власти и со другите релевантни политички фактори во 

земјава овие денови. Денеска сте на серија средби, 

претпоставувам името и НАТО се двете теми околу кои 

главно дискутирате. Каква порака носите на тие 

состаноци? 

 

- Тоа што им го велам на сите е дека ова е историски 

момент. Имате шанса, многу јасна шанса да оставите зад Вас некои проблеми 

што ги имате со Грција во последните 17 години и исто така, имате вонредна 

шанса да го отворите патот кон интеграција во НАТО. Се надеваме дека сите 

ќе го видат во тоа светло и дека ќе има поголем напредок. 

 

- Разговарате ли конкретно за последниот предлог на Нимиц и какви сугестии 

давате во таа смисла? 

 

- Не ги дискутирам во детали предлозите, бидејќи навистина ова е процес во 

Обединетите Нации и тоа е работа на амбасадорот Нимиц. 

 

- Добро, но САД прифати да го олеснува тој процес. 

 

- Тоа е точно, ние го олеснуваме тој процес, но олеснувањето најмногу е во 

рацете на Даниел Фрид и Викторија Нуланд. Она што тука го правиме е да ги 

охрабриме сите серизно да го погледнат тоа што ние сметаме, а и Нимиц рече, 

дека е разумен и фер предлог и да го прифатат тој предлог. 

 

- Имате чувство каков ќе биде конечниот став што ќе го заземе македонското 

државно раководство во врска со предлогот на Нимиц? Консултациите траат, 

немаме официјален став. 

- Точно е, консултациите траат, верувам дека тоа ќе потрае некое време. Уште 

еднаш, ова е многу охрабрувачки, бидејќи сите зборуваат и бараат решение и 

луѓето го бараат тоа решение заедно. 

 

- Гледате разлики внатре во македонското политичко раководство во однос на 

ова прашање? 

 

- Секако, различни луѓе имаат различни позиции, но она што мислам дека 

главно ги води луѓето е да се најде решение кое ќе биде добро за Македонија, 

решение кое ја респектира Македонија како држава, но исто така, кое ќе отвори 

и добри перспективи за иднината на земјата. 

 

- Дали тоа што Грција веќе излезе со коментари дека по последниот предлог 

на Нимиц процесот е далеку од заемно прифатливо решение сега не ја 

комплицира целата ситуација и дали на некој начин тие изјави од Атина нема 

да влијаат можеби и на одлуките што ќе се носат во Скопје? 

 

- Мислам дека секоја од земјите треба да ги погледнат овие предлози во свој 

сопствен контекст и да донесат сопствени одлуки. Тоа важи и за другата земја. 

Тогаш, секоја од земјите ќе му каже на г-динот Нимиц што мисли, а потоа г-

динот Нимиц ќе разгледа дали е возможно повторно да ги доближи двете 

страни. Не мислам дека луѓето овде треба да бидат под влијание на јавните 

изјави, ниту пак доколку Вие правите јавни изјави, тоа треба да го направи 

другата земја. Секоја земја треба самата да реши. 

 

- Најавувате нови идеи од Нимиц, нови состаноци, нови иницијативи? 

 

- Не, не сум вклучена воопшто во деталите на процесот што го води Нимиц и 

во кој било предлог што доаѓа директно од него. 

 

- Рековте дека САД прифати да го олеснува процесот, свесни сме за средбата 

во Брисел, на која присуствуваше и г-нот Фрид, дали САД ќе преземе нова 

слична иницијатива да собере на едно место претставници од двете земји? 

 

- Ако двете страни мислат дека е корисно ние повторно да ја преземеме 

улогата на олеснувачи, сигурна сум дека ќе постои волја во Америка тоа да се 

направи. Но, во оваа фаза од играта не знам дали има таков план. Сега двете 

страни треба да го разгледаат предлогот и да донесат одлука. 

- Се споменува дека дури прашањето можеби ќе се затвора и ден пред самитот 

на НАТО, на самиот самит, па се спомнуваше дури и лично информирање на 

претседателот Буш во овој процес. Можно е такво нешто? 

 

- Мислам дека е важно да се разбере е дека Америка би сакала да ја види 

Македонија во НАТО. Но, ние нема да бидеме тие што ќе го решат проблемот. 

Проблемот ќе биде решен, а перспективите ќе се отворат, со одлуки кои ќе се 

носат во Македонија и во Грција во овој процес на преговори. Мислам дека 

Македонија може да смета на поддршката на САД, бидејќи сакаме да Ве 

видиме во НАТО, мислам дека од она што го прави раководството и јавноста, 

важно е Вие да ја преземете одговорноста и мислам дека јавноста ја покажува 

својата поддршка. 

 

- Како може до среда да се најде решение? И во смисла на процедура во 

Македонија. Како може да се стигне до решение Македонија на трети да добие 

покана за членство во НАТО? 

 

- Мислам дека тоа најмногу е прашање на политичка волја. Една работа што 

многу ме охрабрува е растечкиот интерес во јавноста, во медиумите, меѓу 

академиците, низ целото општество, растечкиот интерес да се најде разумен 

компромис и да се оди напред. Мислам дека Вашето политичко раководство 

пред кое навистина стои тешка, тешка одлука за носење, треба да биде 

охрабрено од ова и да биде понесено од јавноста која во најголем дел сака да 

види дека е направен фер и пристоен компромис. Мислам дека со таков 

пристап и со таков менталитет деновите и часовите што преостануваат не се 

важни, важно е што е во главите на луѓето. 

 

- Дали на сличен начин САД прави притисок и врз грчката страна? 

 

- Како што рековме, ние не заземаме ничија страна. Се обидуваме да бидеме 

олеснувачи што според дефиниција значи да се биде балансиран меѓу двете 

страни како што медијаторот се обидува. Олеснувајќи го процесот, се 

обидуваме на двете страни да им речеме - ова се добрите работи, помислете 

на добрите работи, не се фокусирајте на негативните работи, барајте ги 

можностите. Тоа го правиме колку со Грција, толку и со Македонија и многу 

интензивно. 

 

- Ги калкулирате ли можните последици ако земјава не влезе во НАТО? Кои 

се можните сценарија ако тоа се случи? 

- Не сакам да влегувам во различни сценарија. Мислам дека од една страна, 

треба да се фокусираме на позитивното. Не верувам во сценарио во кое ќе има 

катастрофа овде, поделба на земјата, во тоа не верувам. Во она што веруваме 

дека ќе имате многу подобра иднина за луѓето, за младите луѓе, ако се 

донесат одлуките, ако можете да ги оставите зад себе тешкотиите со Грција 

сиве овие години и ги отворите перспективите за во НАТО и во ЕУ.  

 

(27.03.2008)     

Автор: Васко Попетревски 

vasko.popetrevski@kanal5.com.mk   

